
GOUVÈNÈ HOCHUL ANONSE YON FINANSMAN 100 MILYON DOLA POU 
DEKABONIZASYON EMPIRE STATE PLAZA NAN ALBANY  

  
Pwopozisyon plizyè faz OGS ak NYPA pou fè avanse objektif eta a konsènan 

klima ak jistis anviwònman an  
  

De premye faz pwojè yo pral pèmèt yon rediksyon plis pase 50 pousan nan 
emisyon kabòn nan Empire State Plaza  

  
  

Gouvènè Kathy Hochul te anonse jodi a finansman 100 milyon dola pou premye faz 
dekabonizasyon Empire State Plaza, jan sa endike nan Plan Direktè Enfrastrikti 
Enèjetik Empire State Plaza. Plan Direktè Enfrastrikti Enèjetik Empire State, ki te 
pibliye jodi a dekri yon apwòch pwogresif pou redwi enpak fonksyònman Plaza yo sou 
anviwònman nan nivo nasyonal ak lokal. Finansman enpòtan sa a pral fasilite 
elektrifikasyon refwadisè a vapè ki egziste deja yo, aplikasyon amelyorasyon efikasite 
enèjetik, ak enstalasyon yon nouvo refwadisè rekiperasyon chalè. Amelyorasyon 
premye faz sa yo pral pèmèt yon rediksyon apeprè 20 pousan emisyon gaz a efè sè ki 
soti nan Empire State Plaza.  
  
"Eta New York montre egzanp nan efò nou pou redwi emisyon, fè envestisman 
enpòtan pou dekabonize bilding ak operasyon ajans nou yo," Gouvènè Hochul te 
deklare. "Administrasyon mwen an rete angaje l pou l mennen lit kont chanjman 
klimatik epi n ap aliyen envèstisman nou yo pou konstwi yon New York ki pi pwòp ak pi 
vèt."  
  
Travay efikasite enèjetik ki te fèt avan nan Empire State Plaza te gen ladan 
elektrifikasyon youn nan senk refwadisè a vapè Plaza yo, enstalasyon sistèm ekleraj 
LED anndan ak deyò ki gen efikasite enèjetik, ak ranplasman ankou jeneratè ijans ki 
genyen Santral a Vapè nan Sheridan Avenue ak inite efikas, ki gen emisyon ki fèb ak 
nivo bri ki ba. Envestisman sa yo te redwi emisyon ki asosye ak fonksyònman Plaza a. 
Nan kad kontinyasyon travay sa a, Plan Direktè Enfrastrikti Enèjetik ESP a trase wout 
pou dekabonizasyon total Empire State Plaza.  
  
Komisè Pwovizwa Biwo Sèvis Jeneral la, Jeanette Moy, te deklare, "Dekabonize 
Empire State Plaza a se yon opòtinite enpòtan ki pral pèmèt nou makonnen 
modènizasyon sistèm enèjetik ak moniman kapital Eta New York la epi rezoud plizyè 



dizèn ane antretyen ki te retade. Biwo Sèvis Jeneral (Office of General Services, OGS) 
la fyè pou l kontinye travay ak NYPA sou efò transfòmasyon sa a ak reyalizasyon Plan 
Direktè Enfrastrikti Enèjetik Empire State Plaza alontèm."  
  
Prezidan ak Direktè Egzekitif Jeneral NYPA a, Justin E. Driscoll, te deklare, 
"Otorite Enèji New York (New York Power Authority, NYPA) kontan pou l kontinye 
kolaborasyon nou ak OGS pou modènize ak dekabonize enfrastrikti enèjetik nan 
Empire State Plaza, youn nan pi gwo enstalasyon gouvènman an nan eta a. Pwojè 
efikasite enèjetik ak elektrifikasyon sa yo bay yon egzanp sou fason eta yo ka mennen 
tranzisyon an nan yon ekonomi enèji pwòp epi sipòte vizyon odasye pwogram klimatik 
Gouvènè Hochul ki alatèt nan peyi a."  
  
Empire State Plaza chita sou 40 ekta tè nan Albany, New York, ki gen 14 bilding 
prensipal, epi li gen apeprè 12 milyon pye kare espas biwo gouvènman an, espas pou 
evènman ak espas piblik. Empire State Plaza chofe grasa Santral a Vapè Sheridan 
Avenue epi li resevwa refwadisman nan Santral Lè ki Kondisyone.  
  
Byenke li te komisyone anvan adopsyon Pwogram Lidèchip Dekabonizasyon 
(Decarbonization Leadership Program, DLP) NYPA te administre, Plan Direktè 
Enfrastrikti Enèjetik Empire State Plaza fè baz pou plan aksyon dekabonizasyon DLP 
Empire State Plaza. Plan sa yo, menm jan ak Plan Direktè Enfrastrikti Enèjetik ESP ki 
fèk pibliye, gide ajans eta yo sou amelyorasyon etablisman yo ki pral redwi emisyon 
kabòn pou sipòte Lwa sou Lidèchip Klimatik ak Pwoteksyon Kominotè Eta a ki alatèt 
nan peyi a.  
  
Komisè pa enterim Depatman Prezèvasyon Anviwònmantal (Department of 
Environmental Conservation, DEC) Eta New York la, Sean Mahar, te deklare, 
"Dekabonizasyon bilding yo se yon eleman enpòtan nan reyalize rediksyon gaz a efè 
sè ki nesesè pou atenn objektif klimatik New York yo. Nouvo envestisman sa a nan 
Empire State Plaza baze sou gwo inisyativ Gouvènè Hochul pou devlopman dirab ki ap 
ede DEC, OGS, ak ajans ak patnè otorite nou yo bay egzanp pou redwi enpak aktivite 
yo sou anviwònman an, ogmante efikasite, epi pran mezi pou diminye enpak sou klima. 
Mwen felisite ekip OGS ak NYPA yo paske yo te travay ak ekspè DEC yo pou 
konsevwa nouvo sistèm sa a."  
  
Prezidant ak Direktè Egzekitif Jeneral Otorite Rechèch ak Devlopman Enèji Eta 
New York la, Doreen M. Harris, te deklare, "Mwen bat bravo pou Gouvènè Hochul 
pou sipò kontinyèl li nan efò Eta a ap fè pou dekabonize espas travay piblik yo epi 
favorize yon anviwònman ki sen, konfòtab pou Nouyòkè k ap vizite Empire State Plaza. 
Envestisman sa a montre yon lòt fwa ankò lidèchip New York pou repanse fason nou 
konsevwa ak alimante bilding nou yo pou amelyore efikasite fonksyònman yo, reyalize 
ekonomi, epi redwi emisyon gaz a efè sè."  
  
Senatè Eta Neil D. Breslin, te deklare, "Elektrifikasyon refwadisè a vapè ki egziste 
deja ansanm ak divès lòt amelyorasyon nan sistèm distribisyon enèji yo se yon etap 
enpòtan nan dekabonizasyon Empire State Plaza. Sa a se yon bèl egzanp sou fason 



New York kapab dirije nan netralize kabòn nan eta nou an. Mwen felisite Gouvènè 
Hochul, Otorite Enèji New York ak Biwo Sèvis Jeneral yo pou angajman inebranlab yo 
nan ede asire nou atenn objektif CLCPA ki mansyone yo."  
  
Manm Asanble John T. McDonald III, RPh te deklare, "Angajman finansman sa a 
nan dekabonizasyon konplèks Empire State Plaza a se yon bon nouvèl e li fè pati yon 
plan konplè ki byen elabore e ki pi gran. Li enpòtan pou sonje Empire State Plaza se 
yon pati nan yon konplèks ki pi gwo epi pwojè global la se yon gwo travay. Paske, 
mwen kwè ofiramezi n ap avanse nan reyalizasyon objektif CLCPA yo, New York dwe 
montre egzanp lan. Ki pi bon fason pou montre angajman nou anvè yon avni renouvlab 
pase lè nou kòmanse ak bilding eta nou yo. Mèsi a Gouvènè Hochul, Biwo Sèvis 
Jeneral yo, ak Otorite Enèji New York paske yo te franchi etap sa a nan direksyon sa ki 
pral yon efò pou plizyè ane pou aplike objektif Plan Direktè Enfrastrikti Enèjetik Empire 
State."  
  
Chèf Egzekitif Konte Albany, Daniel P. McCoy, te deklare, "Plan Direktè Enfrastrikti 
Enèjetik Empire State Plaza se yon angajman pou devlopman dirab ki ede nou ouvri 
wout pou yon avni ki pi vèt, ki gen plis kabòn net. Mwen felisite Gouvènè Hochul, Biwo 
Sèvis Jeneral Eta New York, ak Otorite Enèjetik New York pou envestisman kontinyèl 
yo nan efikasite enèji, espesyalman pou byen kominotè sa a ki nan kè Konte Albany."  
  
Prezidan Konsèy Metye Batiman ak Konstriksyon Eta New York la, Gary 
LaBarbera, te deklare, "Dekabonizasyon Empire State Plaza reyafime angajman New 
York nan pouswiv objektif klimatik estanda CLCPA etabli ki pral kreye tou yon pakèt 
karyè sendika familyal nan Rejyon Kapital la. Tranzisyon sa a vè enèji pwòp ak lòt 
tankou li yo enpòtan anpil pou avni eta nou an, paske yo fè baz apwopriye pou 
ekonomi vèt nou an, redwi yon fason efikas emisyon kabòn danjere yo, epi pèmèt 
Nouyòkè k ap travay di yo jwenn chemen ki aksesib pou fè tranzisyon nan klas 
mwayèn nan. Nou bat bravo pou Gouvènè Hochul, Biwo Sèvis Jeneral, ak NYPA pou 
envestisman sa a ki pral amelyore anviwònman nou an pou jenerasyon k ap vini yo."  
  
Direktè Egzekitif ALIGN, Theodore A. Moore, te deklare, "Administrasyon nou yo ta 
dwe yon modèl dirabilite pou rès Eta a, epi dekabonizasyon Empire State Plaza se yon 
gran pa annavan. Nou bat bravo pou Gouvènè Hochul paske li fè envestisman enpòtan 
sa a ki pral kreye bon travay vèt ak yon Kapitòl ki an sekirite epi ki sen ofiramezi n ap 
travay nan reyalizasyon manda klimatik anbisye nou yo."  
  
Manadjè Kanpay Bilding Pwòp NYLCV, Jon Furlong, te deklare "Lig Elektè 
Konsèvatè New York (New York League of Conservation Voters, NYLCV) yo felisite 
Biwo Sèvis Jeneral ak Otorite Enèji New York paske yo rive nan etap kritik sa a nan 
dekabonize yon gwo etablisman konsa. Nou enpasyan pou nou travay ak eta a sou lòt 
plan dekabonizasyon pou gwo kantite bilding nan pòtfèy li yo."  
  
Manadjè Kanpay ak Kominikasyon Kowalisyon Dekabonizasyon Bilding, Allison 
Considine, te deklare, "Kowalisyon Dekabonizasyon Bilding (Building Decarbonization 
Coalition, BDC) nan bat bravo pou Gouvènè Hochul, OGS ak NYPA pou etap 



enteresan sa a nan dekabonizasyon Empire State Plaza ak mete an aplikasyon 
Pwogram Lidèchip Dekabonizasyon an. Plan Direktè Enfrastrikti Enèjetik Empire State 
Plaza a montre Eta New York kapab ouvri wout pou dekabonizasyon bilding lè li itilize 
rezo enèji tèmik pou fè tranzisyon enstalasyon eta li yo pou tounen yon sistèm chofaj 
ak refwadisman san emisyon gaz a efè sè pandan l ap kreye travay sendika yo. BDC 
espere kontinye patenarya nou avèk NYPA ak lidèchip eta a sou lòt faz pwojè sa a, 
ansanm ak plan dekabonizasyon pou lòt enstalasyon eta a ki gen gwo emisyon gaz. Lè 
nou aplike plan sa yo avèk rezo enèji tèmik, New York ka diminye polisyon, ede evite 
amelyorasyon nan rezo elektrik la ki koute chè, epi reyalize objektif klimatik li yo."  
  
Prezidant Lig Elektè Konsèvatè (League of Conservation Voters) New York la, 
Julie Tighe te deklare, "Bilding yo se youn nan pi gwo kontribitè nan emisyon 
rechofman planèt la, kidonk si nou pral atake kriz klimatik la epi ranpli obligasyon 
CLCPA nou yo, pa gen pi bon kote pou kòmanse ke dekabonize pi gwo enstalasyon 
eta a tankou Empire State Plaza. Nou bat bravo pou Gouvènè Hochul paske li te dirije 
efò sa a epi paske li asire moniman New York sa a pral yon egzanp briyan avni enèji 
pwòp nan New York."  
  
Pou li tout Plan Direktè Enfrastrikti Enèjetik Empire State Plaza, klike isit la.  

